
Една од клучните претпоставки за развој на заедницата определена како систем на образование е основа на која се темели процесот на континуирани и забрзани промени и иновации на општествено ниво.

Парадигмата, општество на знаење се однесува на општество на проактивни граѓани, а во тој контекст клучната улога ја има образованието. Интенцијата, следејќи ја оваа парадигма е содржана во едукација на индивидуи способни да се справат со предизвиците на времето во кое ќе живеат и работат. Тоа бара образовни реформи кои се фокусираат на комуникациско-интеракцискиот тоналитет на организираниот воспитно-образовен процес. Потреба од усвојување на функционални знаења е појдовна основа но и продукт на целокупниот општествен развој. Образовните реформи се дотолку успешни и целисходни, доколку ги опфаќаат сите образовни нивоа со целокупната сложеност и организациска поставеност.
Во таа смисла почетната карика на тој процес лежи во детските градинки односно во предучилишниот период од развојот на секоја индивидуа. Предучилишното воспитание  и образование како национален приоритет во рамките на глобалниот воспитно-образовен систем во Македонија има  препознатлива тенденција и  јасна интенционална насоченост која ги определува можностите за вертикална образовна проодност во системот во кој детската градинка и предучилишниот период претствауваат почетна карика. Ваквата тенденција е јасно препознатлива во Националната програма за развој на образованието во РМ 2005-2015, каде стратешките цели се насочени во сите области од предучилишното воспитание и образование, кои се однесуваат на модернизација на содржинската страна (односно осовременување на предучилишните курикулуми со елементи на локален курикулум како и упатување на т.н.скриен курикулум), методолошката (дизајнирање на нови воспитно-образовни стратегии на поучување и учење и редизајнирање на постојните). Во еден свој дел го покренува прашањето за професионално усовршување и развој на воспитувачкиот и стручниот кадар во градинките. Но не изостанува ниту во делот кој се однесува на вреднување во работата особено дефинирајќи ги стандардите за ран детски развој со кои детето е во центарот на вниманието. Во таа смисла, мисијата на предучилишното воспитание и образование во Р Македонија меѓу другото, е ориентирана кон еднаков приод и максимална опфатеност на децата од предучилишна возраст со најразлични форми и програми, дизајнирани според современи трендови и најновите научни сознанија од областа на детскиот развој. Предучилишното воспитание и образование и детската градинка ќе одговори на барањата на заедницата со:

·  воведување на иновации во моделирањето на воспитно-образовната работа, иновативни работно-дидактички средства и редизајнирање на курикуларните содржини;

·  програми за професионално усовршување на воспитувачкиот кадар во градинките и нивно вклучување во процесот на доживотно учење;

·  евалуација на работата на воспитувачите и другиот стручен кадар во детската градинка

Каков воспитувач е потребен денес во детската градинка? Денес детската градинка има потреба од високо компетентен воспитувач кој во континуитет професионално се развива. Професионално компетентен воспитувач поседува: 

-клучни компетенции (за било која професија): информациско-комуникациски, социјално-работни, културни, јазични, дефинирани вредности 

-основни (базични) компетенции- (специфични за професијата воспитувач): организациски, дидактички, рефлексивна способност, когнитивно-креативни, психолошки, евалуативни, советодавни, компетенции за доживотен  развој како професионалец.

-специјални компетенции: за содржината на воспитно-образовните подрачја како и компетенции за истражување на сопствената практика заради нејзино унапредување. 

Перспективите на предучилишното воспитание и образование се движат во насока на:
·  освежување на предучилишните курикулуми во континуитет со доминација на отвореност и флексибилност;
·  унифицирана педагошка евиденција;
·  воведување на професионално портфолио како форма на следење и оценување на стручниот кадар во детските градинки;
·  интензивна и континуирана соработка со основните училишта;
·  „агресивна“ и задолжителна програма, различно моделирана за професионален развој на стручните лица во детската градинка (воспитувачи, негователки, стручна служба);
·  ..........................

Насоките на перспективите на предучилишното воспитание и образование во испишаните редови не се исцрпени. Напротив, тие растат следејќи ги потребите и барањата на општествената заедница. 

Наместо заклучок, ценам дека овој собир во својата интенционалност се доближува во модерниот свет. Впрочем, цел на овој собир е анализа на состојбите во предучилишното воспитание и образование, соочување со предизвиците на новото време како и согледување на перспективите за во иднина. 

Заклучоците, сугестиите и предлозите од овде, од овој собир, ќе бидат темел на понатамошни теоретски и емпириски анализи и истражувања со една единствена цел која се однесува на унапредување на системот на предучилишното воспитание и образование. 
Благодарам на вниманието! 
